
	గీ.	
లోఁతు లేనినీటిలోను జిత్రాంగుండు, సాఁగబడుచుఁ గాళ్లఁ జాచికొనుచుఁ

గన్ను లమర మూసి కనకుండఁ జచ్చిన, వాఁడువోలె నుండె వాయసమును.

	క.	
తల యెత్తి చంచుపుటమునఁ, బలుమాఱును బొడిచి తినెడిభావము దోఁపన్

దలకొనునంతట రెంటిన్, దళుకొత్తెడువేడ్క నెఱుకు దవ్వులఁ గాంచెన్.

	గీ.	
కాంచి మేను పెంచి కడు నాత్మ హర్షించి, కమఠయుక్త మైనకార్ముకంబు

వెడఁగుబుద్ధితోడఁ గడు దవ్వునను బెట్టి, యతఁడు మృగముఁ చేరునవసరమున.

	క.	
కను గలిగి యింత నంతం, జనుదెంచి హిరణ్యకుండు సంతస మెసఁగన్

దనమిత్త్రు మిత్త్రమందరు, తనుబంధం బపుడు గొఱికెఁ దత్క్షణ మాత్రన్.

	క.	
వడివడి జలమధ్యమునకుఁ, గడువేగం గమఠ మేఁగె గ్రక్కున బొక్కన్

బడె నెలుక వానిఁ బొడగని, వడిఁ గాకము నెగసె మృగముఁ బాఱెన్ దవులన్.

	గీ.	
ఆస గొలిపి పోయె నక్కట నన్ను నీ, చెనఁటిమృగ మటంచు సిగ్గుపడుచుఁ

దిరిగి చూచె నపుడు త్రెంచుక పోయిన, కచ్ఛపంబు లేనికార్ముకంబు.

	క.	
అందుకొని వెచ్చ నూర్చుచు, మందిరమున కూర కెట్లు మరలుదు ననుచున్

మందప్రయాణమునఁ దన, సుందరి యేమనునొ యనుచు స్రుక్కుచుఁ జనియెన్.

	వ.	
ఇవ్విధంబున లుబ్ధకుండు విఫలమనోరథుండై కడుదూరంబు వోవుట నిరీ

క్షించి లఘుపతనుండు తోడిమువ్వురం గూర్చుకొని నిజనివాసంబునకుం జను

దెంచి పూర్వప్రకారంబున నన్యోన్యమిత్త్రభావంబునఁ జిరతరసౌఖ్యంబులం

బ్రవర్తిల్లి రనిన.

	ఉ.	
గండధనంజయాంక బలగర్వితవైరిమదాంధకారమా

ర్తాండ కుమారమన్మథ బుధప్రకరామరభూజ వైభవా

ఖండల విద్విషత్కమలగంధగజేంద్ర విరోధివాహినీ

మండలదావపావక నమజ్జనరక్షణ దుష్టశిక్షణా.

	వనమ.	
మన్నెకులభార్గవకుమారమకరాంకా, సన్నుతమహోగ్రపటుసంక్షోజయాంకా

కిన్నరమరప్రకరగీతసితకీర్తీ, పన్నగవరాభరణభక్తియుతమూర్తీ.

	తోదక.	
దానధనాధిప ధర్మపరాత్మా, మానసుయోధన మంత్రివిచారా

భానుతకీర్తివిభూషితదేహా, భానుసమానవిభాసితదేహా.

గద్యము. ఇది శ్రీమైత్రావరుణగోత్రపవిత్ర బ్రహ్మనామాత్యపుత్త్ర సుకవిజనవిధేయ

నారాయణనామధేయప్రణీతం బైనపంచతంత్రం బనుమహాకావ్యంబు

నందు సుహృల్లాభం బనునది ద్వితీయాశ్వాసము.

		 ఈ పేజీలో చివరి మార్పు 22 మార్చి 2023న 00:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

